OUDERLINGEHANDLEIDING

INLEIDEND

Ons is saam met jou bly dat die Here jou die nodige gawes gegee het om as ouderling te werk in Sy Kerk. Paulus noem jou diens met reg ‘n voortreflike werk wat vir ons as gelowiges hier by Wierdapark ontsaglik baie beteken. As een van die regeerders van ons gemeente wat positief geantwoord het op die roeping van die Here is ons seker dat jy jou verantwoordelikhede hier net so ernstig sal opneem as jou verpligtinge by jou werk en jou gesin.

Omdat ons egter nie van jou roeping as ouderling ‘n onmoontlike taak wil maak nie maar veel eerder ‘n vervullende diens, het ons mooi nagedink rakende presies hóé jy jou dienswerk binne ons gemeente gaan uitleef aan die hand van die Woord van God. Ons moes deeglik besin om jou nie te oorlaai nie maar dan wil ons ook nie die amp van ouderling verwater nie, daarom sekere uiteengestipte verantwoordelikhede. In hierdie boekie verduidelik ons jou presies wat jou as ouderling te doen staan aan die hand van die volgende punte:

· Die karakter van ons Gemeente

· Waar kom die amp van ouderling vandaan?

· Algemene vrae rakende die Reformasie van ons Kerkraad

· Kleingroepe

· Wat staan my nou te doen?

· Praktiese riglyne by Kleingroepe

· Leiersgids

· Jetroverslagvorm

· Huidige indeling van ouderlinge 

· Huidige inligting van Kleingroepe

Lees dit asseblief noukeurig deur en moet nooit huiwer om te kom vra nie!

Sterkte met die dienswerk wat voorlê!

Nico en Awie   

DIE KARAKTER VAN ONS GEMEENTE

DADERS VAN DIE WOORD…

Ons gemeente verstaan ons taak vanuit die Skrif as Daders van die Woord in ‘n wêreld vol nood. Dit is ONS MISSIE, die opdrag van God aan ons gemeente. Verder glo ons dat ons as Daders ons deur die volgende drie beginsels moet laat lei:

· Gereformeerd 

· Reformerend 

· Relevant 

Ons wil dus:

as Gereformeerde Daders bekend staan. Dit beteken dat die Woord van God ons enigste bron is wat as basis dien vir ons geloof en ons lewe. 
as Reformerende Daders bekend staan. Dit beteken dat ons nie vasval by tradisies nie –al glo ons nou ook dat hulle gebou is op die Woord van God. Ons keer eerder telkens weer terug na die Woord van God om ook ons tradisies daaraan te meet.

as Relevante Daders bekend staan. Ons gemeenskap is gedurigdeur besig om te verander en te groei. Sou ons werklik as Daders ons roeping effektief wil verrig, is dit nodig dat ons voortdurend weer oor ons werkswyse besin. Ons as gemeente wil dus nie stagneer in een bedieningspatroon nie maar is ontvanklik vir nuwe idees om die waarhede van die Skrif vandag uit te leef.  
OUDERLINGE AS DADERS VAN DIE WOORD

Die misie – Daders van die Woord sê alles van ons gesindheid. Dit wys dat ons nie net in genade met blydskap wil ontvang nie maar dat ons graag vanuit genade ons roeping met blydskap wil uitleef. As ouderling sal jy jouself ook in die misie moet vind. Dit beteken ‘n balans tussen gesin, beroep en jou dienswerk as ouderling – onthou hierin probeer ons jou sover moontlik tegemoet kom. Ons verwag dus van ons ouderlinge om ‘n voorbeeld te wees van Daders.   

Die beginsel van Gereformeerde Daders dui daarop dat ons die Skrif gebruik om jou roeping en diens as ouderling te verstaan. Uit die Skrif vind ons die beginsels wat as boustene dien vir die praktyk.

Die beginsel van Reformerende Daders dui daarop dat ons nie vasgevang is in tradisie nie maar telkens die tradisie meet aan die eise van die Skrif. Ons doen nie maar dinge bloot omdat dit deur ouer geslagte so gedoen is nie. Self ondersoek en meet ons die tradisies om vas te stel of dit nog voldoen aan die eise van die Skrif.

Die beginsel van Relevante Daders dui daarop dat ons graag jou as ouderling in staat wil stel om vandag aan die hand van beginsels uit die Woord jou roeping en diens relevant te verrig.


WAAR KOM DIE AMP VAN OUDERLING VANDAAN?

INLEIDEND

Na die kruisiging en opstanding van Christus word sy dissipels (leerlinge) nou voortaan apostels (gestuurdes) genoem. Hulle word nou met die gesag van Christus gestuur om die Blye Boodskap te gaan verkondig. Dit het hulle ook gedoen. Van die twaalf het daar op die ou einde net een ‘n natuurlike dood gesterf, die res is gemartel en tereggestel in verskeie lande deur verskeie regeerders en mense. Hulle werk was egter nie tevergeefs nie en saam met die dertiende apostel, Paulus, het daar vinnig gemeentes regoor die antieke wêreld opgespring. 

Die probleme het egter ook nie uitgebly nie. Omdat die apostels nie orals kon wees nie, was meeste van die gemeentetjies op hulleself aanwesig. Hulle het nie Bybels, predikante, ouderlinge, diakens of enige strukture gehad nie. Daarby was meeste van die gelowiges brandarm en ongeskoold. Dit bly ‘n wonderwerk van God dat die vroeë gemeentetjies oorleef het. 

Om nou die situasie te beredder het die apostels twee tipes ampte ingestel in die gemeentetjies. Die een moes die gemeente lei, die ander moes die gemeente help versorg. Dit was natuurlik die ouderlinge en die diakens! Ons lees byvoorbeeld van die twee gedeeltes rakende die ouderlinge:

Handelinge 14:23 

In elke gemeente het hulle ouderlinge gekies. Nadat die gemeente gebid en gevas het, het die apostels hulle opgedra aan die Here, in wie hulle nou geglo het. 

Titus 1:5

Ek het jou op Kreta agtergelaat met die bedoeling dat jy die dinge wat nog gereël moes word, in orde moet bring en dat jy in elke dorp ouderlinge moet aanstel soos ek dit aan jou opgedra het.

KON ENIGIEMAND OUDERLING WORD?

Luister maar na al die vereistes waaraan gelowiges moes voldoen om as ouderlinge gekies te word:

Titus 1:6-9 

‘n Ouderling moet onberispelik van gedrag wees; hy moet aan sy vrou getrou wees, en sy kinders moet gelowig wees en nie die naam hê dat hulle losbandig lewe en teen gesag in opstand kom nie. ‘n Ouderling is immers ‘n bestuurder van die huishouding van God. Daarom moet hy onberispelik van gedrag wees, nie aanmatigend en opvlieënd nie, nie ‘n dronkaard of ‘n rusiemaker of ‘n soeker na oneerlike wins nie. Hy moet gasvry wees, lief vir wat goed is, verstandig, regverdig, vroom en selfbeheers. Hy moet vashou aan die betroubare woord waarin hy onderrig is. Dan sal hy in staat wees om ander met die gesonde leer aan te moedig en die argumente van teenstanders te weerlê.

I Tim 3:1-7  

Dit is ‘n waar woord: as iemand graag ouderling wil wees, begeer hy ‘n voortreflike werk. ‘n Ouderling moet onberispelik wees, getrou aan sy vrou, nugter, verstandig, beskaaf, gasvry en bekwaam om te onderrig; hy moenie aan drank verslaaf of ‘n rusiemaker wees nie, maar inskiklik, vredeliewend en nie geldgierig nie. Hy moet sy eie huisgesin goed kan beheer en in alle opsigte op waardige wyse gesag oor sy kinders kan uitoefen. Immers, as iemand nie weet om sy eie huisgesin te beheer nie, hoe kan hy dan die sorg vir die gemeente van God op hom neem? Hy moet ook nie iemand wees wat maar onlangs tot geloof gekom het nie. So iemand kan verwaand word, en in die oordeel kom waarin die duiwel hom laat beland. Ook by die mense buite die gemeente moet hy as ‘n goeie man bekend staan sodat daar nie praatjies oor hom ontstaan en hy in ‘n strik van die duiwel val nie.

WAT BEHELS DIE AMP VAN OUDERLING?

Dit is nie ongewoon dat daar in baie gevalle verwarring kan heers rakende jou presiese dienswerk nie. Soms raak die grens tussen die dienswerk van predikante, ouderlinge en diakens ‘n bietjie vaag, veral as die een die ander se werk begin doen. Om vir jou die kern saam te vat, kyk ons agter in die Psalmboek by die Formulier vir die bevestiging van Ouderlinge. Daar kry ons ‘n samevatting vanuit die Skrif rakende jou roeping en verantwoordelikhede as regeer-ouderling:

· Jy moet toesien dat alles in die kerk ordelik verloop. Die Woord moet suiwer verkondig word en die sakramente (Doop en Nagmaal) gereeld en suiwer bedien word. Kyk verder dat die predikante, mede-ouderlinge en diakens hulle take getrou uitvoer en staan die predikante by met raad.

· Jy moet toesig hou oor die leer en lewe van elke lidmaat en hulle met raad en troos ondersteun. Tree op teen lidmate wat in hulle sondes voortleef en ontvang hulle weer met ope arms indien bekering plaasvind.

· Hou toesig oor jou predikant, sy leer en sy lewe. Let op of hy die Woord suiwer verkondig en of daar nie ‘n vreemde leer die kerk binnegedra word nie.

· Jy moet die afvalliges en die heidene tot bekering en geloof in Christus roep.

Die vier punte is jou dienswerk. Dit is wat jou as ouderling te doen staan. 

ALGEMENE VRAE RAKENDE DIE REFORMASIE VAN ONS KERKRAAD

Agtergrond

Ons het dit reeds bekend gemaak dat ons in 2006 begin met die reformasie van ons kerkraad. Dit behels eerstens ‘n terugkeer na die Skrif om vas te stel wat die dienswerk van die ouderling en diaken presies behels. Tweedens beteken dit dat ons na die praktyk gaan om vas te stel hoe die ouderling en diaken gehoorsaam gaan wees in hulle onderskeie dienswerk. Die proses raak die funksionering van ons kerkraad. Hieronder word die invloed van die proses en die gepaardgaande funksionering van die kerkraad in detail bespreek.

Wat verander aan die kerkraad?

Die kerkraad bly soos ons dit uit die Skrif leer ken het, hulle roeping, taak asook die uitvoering daarvan word net weer onder oë geneem. Dit opsigself het ‘n invloed op gemeentelede.

Hoekom is die reformasie nodig?

Oor die jare heen weet ons dat die besondere dienste in baie gereformeerde gemeentes afgewater geraak het. So leef baie van ons in predikantskerke waar die diens van ouderling en diaken nie tot hulle reg kom nie.

Wat word daarby bedoel?

God gee aan ons drie besondere dienste. Die eerste is die leer-ouderling (predikant) wie se verantwoordelikheid dit is om die mense van die Here te leer en toe te rus, die tweede is die regeer-ouderling wat die gemeente moet regeer en die derde is die diakens wat verantwoordelik is vir die liefdesdiens. Op hierdie stadium verwag baie gemeentes en gemeentelede van die leer-ouderling om al drie dienste se skoene vol te staan. 

Hoekom gebeur dit?

Omdat die predikant voltyds in diens van die gemeente is het dit oor die jare so gebeur dat hy al hoe meer verantwoordelikhede op homself geneem het. Die rede hiervoor is dat:

· sommige predikante nie hulle basiese taak nagekom het om geroepe lidmate toe te rus om hulle dienswerk te gaan doen nie. Gevolglik is daar nie genoeg toegeruste lidmate wat hulle roeping / diens na behore kan verrig nie (wat beteken dat die predikante op die ou einde self die werk  doen).

· sommige predikante graag alleen aan die stuur van die gemeente wou wees en die ganse bediening wou beheer.

· party lidmate ‘n onbybelse siening van predikantwees huldig. Alleen hy kan en moet leer, regeer en die liefdesdiens verrig.

· ons in ‘n wêreld leef wat nie veel erg het aan ons geloof nie. In afrikaans: baie beroepe verwag deesdae dat hulle middelpunt moet wees in die lewens van hulle werknemers.

· die huidige politieke situasie van werknemers verwag om twee of selfs meer afgedankte werknemers se werk te doen.    

· baie geroepe ouderlinge en diakens asook ander lidmate al meer gerig is op hullself en hulle eie toekoms. God word dus nie meer die fokus van hulle lewe nie maar eerder hulleself. In die strewe na hulle eie sukses, geluk en vooruitgang kry God en die dienswerk waartoe Hy hulle roep ‘n verre tiende plek (wat beteken dat die predikant op die ou einde self die werk moet doen). 
Die proses het stadig die kerk binnegesluip en kan nie langer vermy word nie. Elke lidmaat het die taak om hom/haarself hieroor weer voor God te verootmoedig, weg te draai van die dwaling en in alle eerlikheid die riglyne van God na te streef. ‘n Sterkpunt van die protestante was immers nog altyd dat die besondere dienste sterk navore getree het, lees maar gerus na hieroor in ons Gereformeerde kerke se geskiedenis.  

Hoe gaan ons die dienste in ere herstel?

Ons keer eerstens terug na die Skrif om vas te stel wat die dienswerk van die ouderling en diaken presies behels. Daarna gaan ons na die praktyk om vas te stel hoe die ouderling en diaken gehoorsaam gaan wees aan hulle roeping. 

KLEINGROEPE

INLEIDEND

Die Reformasie van die Kerkraad was nie die enigste punt wat aangespreek is nie. Saam het ons besluit dat daar gefokus gaan word op die gemeente se visie, die jeug, die kerkraad en die kleingroepe. Waar die vorige afdeling gehandel het oor die Reformasie van die Kerkraad, handel die afdeling oor ons skuif na Kleingroepe.

WYKSISTEEM

Die gemeente was vroeër opgedeel in ses gebiede met elke gebied verder opgedeel in wyke. Elke wyk was veronderstel om sy eie ouderling te hê wat gereeld by elke gesin besoek aflê. Die realiteit het ons egter geleer dat ons nie ouderlinge vir al ons wyke kry nie daarmee saam sukkel ouderlinge om elke gesin in sy wyk twee maal per jaar te besoek. Die grootste probleme op die stadium was:

· dat sommige gesinne in 2001 laas huisbesoek gehad het (deels weens vakante wyke en deels weens ouderlinge wat nie hulle roeping ernstig opgeneem het nie).

· Dat sommige gesinne byvoorbeeld opgebreek het sonder dat ons daarvan weet. Dit omdat die twee vereiste besoeke per gesin per jaar te min is. In Januarie wil die gesin nog nie oor hulle probleme met die ouderling praat nie (dalk omdat hulle hoop om dit self op te los) en teen Julie wanneer die ouderling weer daar uitkom het sake so versleg dat dit amper te laat is.   

HUISBESOEK

Ons huisbesoeksisteem het op die ou einde om die volgende redes nie uitgewerk by ons nie:

· Eerstens is ons gemeente en gemeenskap groot en veroorsaak dit dat ouderling en lidmaat mekaar nie op ander tereine van die lewe leer ken soos in kleiner gemeenskappe nie. Ons is dus grootliks vreemdelinge vir mekaar. Dit bemoeilik huisbesoek omdat daar nie ‘n vertrouensverhouding is tussen lidmaat en ouderling nie 

· Tweedens is die dagboeke volgepak. Ouderlinge en lidmate het nie baie tyd op hande nie. Daarmee saam werk baie van ons ouderlinge en lidmate in Johannesburg en Pretoria wat hulle tyd nog verder sny. So word huisbesoek ‘n kruis met elkeen wat sukkel om afsprake te kry. 

· Minder lidmate sien kans vir die roeping as ouderling wat veroorsaak dat ouderlinge se wyke groter word of dat baie wyke vakant bly. Dit plaas nog ‘n groter las op die oorblywende ouderlinge wat nou by vreemdes met beperkte tyd ‘n gesprek moet aanknoop om vas te stel of hulle nog gesond is in leer en lewe. 

· Lidmate is al meer individualisties ingestel en minder geneig om sy/haar probleme te bespreek met ander lidmate. Dit veroorsaak dat huisbesoek meermale uitloop op ‘n koppie koffie met elkeen wat maar te bly is as die besoek ten einde geloop het. Van hartsake bespreek kom daar nie veel nie.

· Ons gebruik van twee maal huisbesoek per gesin per jaar is onvoldoende. In ons hedendaagse lewensstyl is dit nodig om nouer kontak te hou met lidmate. Baie kan immers gebeur tussen die twee besoeke per jaar en op die ou einde blyk die ou praktyk maar slegs toesig in naam te wees. 

BEPLANNING

Deur die loop van 2005 het ons (Nico en Awie) verskeie seminare gaan bywoon by ander gemeentes en gaan verneem wat huidige denkers en teoloë doen om vandag hulle gemeentes volgens die Woord te bestuur. In die loop van ons soeke het ons soms snaakse dinge teëgekom maar dan ook suksesverhale gekry, gebou rondom die Here se voorskrifte vir sy kerk. 

Op die ou einde was ons die meeste beïndruk met die Kleingroepsisteem en hoe dit gegrond is in die Woord. Dit was vir ons duidelik dat die sisteem baie suksesvol toegepas is in gemeentes met dieselfde oortuigings en identiteit as ons (naburige GK Rooihuiskraal is lankal weg van tradisionele wyke na maandkleingroepe wat baie goed werk). Dit was vir ons duidelik dat ons dit ook met groot vrug in ons eie gemeente kan toepas. 

Dink net aan die voordele wat dit vir ons gemeente inhou:

· Eerstens is lidmate nie meer geisoleer nie. Hulle ervaar nou weer die warmte, meelewing en liefde van medegelowiges. Hulle sien, praat en deel hulle geloof met mense wat dieselfde oortuigings as hulle huldig. Dit het tot gevolg dat gelowiges opgebou, vertroos en versterk word in ‘n wêreld wat Christus lank nie meer ken nie.

· Tweedens stel dit ons instaat om weer een van die merktekens van die ware kerk te vertoon, dit is die onderlinge tug. Ervaring het getoon dat groeplede in kleingroepe meer vrymoedigheid het om binne die groep mekaar daarop te wys sou een koers verloor het.

· Derdens groei gelowiges baie vinniger omdat hulle nou op ‘n gereelde basis die geleentheid gebied word om God te verheerlik en uit sy Woord te leer. 

· Vierdens het lidmate nou ‘n platform om hulle gawes uit te leef en te gebruik tot die opbouing van ander. Ons lidmate word nou weer aktief, elkeen het iets om by te dra en elkeen se bydrae is broodnodig.

KLEINGROEPE

Nadat ons seker was van wat Kleingroepe alles behels en hoe dit moet funksioneer, het ons kopgekrap oor die weg vorentoe. Verskeie gesprekke later met mede-lidmate en kommissies in ons gemeente is daar besluit om voluit te gaan vir die Kleingroepsisteem. Aanvanklik was ons huiwerig en wou ons graag wyke en kleingroepe saam in ons gemeente laat werk. Die mannekrag nodig vir so ‘n taak met waarskuwings vanuit ander gemeentes het ons egter gou laat besef dat dit onmoontlik was. 

In 2006 het ons toe wyke afgeskaf en begin met kleingroepe. Hierin het ons baie hulp gehad. Eerstens was daar reeds kleingroepe gevestig in ons gemeente en andersyds het ons projekte in 2005 en 2006 (40 Dae van Fokus, Netwerk, 4000 Boeke en die G3 aksie) gehelp met die vestiging van nog meer. Hiermee saam het die jeug ook ingeklim en al die kinders vanaf graad een tot elf ook in kleingroepe gedeel. 

Gelyktydig met die proses het ons begin om ook ons Kerkraad te Reformeer. Ons diakens is deeglik ingelig rakende hulle verantwoordelikhede uit die Skrif, in diensgroepe ingedeel en toegerus om met hulle werk in ons gemeente voort te gaan. Op die oomblik besoek hulle ons siekes, eensames, behoeftiges, nuwe intrekkers en het die sestigplussers en Sustersaksie ook by hulle ingeskakel. Ons is besonders trots en bly oor ons diakens in die gemeente want sonder hulle onbaatsugtige werk was ons voorwaar armer.

Die ouderlinge is ook deeglik ingelig rakende hulle verantwoordelikhede uit die Skrif. Ook hulle is toegerus deur middel van Kerkraadstoerustings geleenthede en inligtingstukke want die taak wat nou op hulle skouers rus is van kardinale belang. Gelukkig is dit beide realisties en werkbaar, getrou aan die vereistes van die Skrif en baie belangrik vir die groei van ons gemeente.

Ons het begin…

WAT STAAN MY AS OUDERLING NOU TE DOEN?

INLEIDEND

‘n Klomp inligting is nou al aan jou deurgegee. Ons het eerstens begin met die karakter van ons gemeente as basis vir die res van die inligting in die boekie. Daarna het ons gekyk na die amp van ouderling, die poging om ons kerkraad te reformeer en ons oorskakeling na kleingroepe. Nou wil ons jou graag begelei om te besef wat jou as ouderling nou in die praktyk te doen staan.

JOU TAAK

Kom ons keer net weer terug na die formulier vir die bevestiging van Ouderlinge. Daarin is jou dienswerk saamgevat onder vier punte. 
Die taak van ouderlinge is om:

· toesig te hou oor die kerk, die bediening van die Woord en sakramente,

· toesig te hou oor die leer en lewe van elke lidmaat,

· toesig te hou oor die leer en lewe van predikante,

· evangelisasie onder heidene te doen.

Verstaan dit nou in die lig van ons misie Daders van die Woord. Dit wil sê dat ons ‘n groot premie plaas op die uitvoering van bogenoemde take, ons is Daders! In die lig daarvan dat ons die kerkraad reformeer beteken dit verder dat ons weer opnuut na die beginsels wil terugkeer en dit ‘n integrale deel maak van hoe ons ouderlinge hulle dienswerk in die gemeente uitleef. 

Die vraag bly nou hoe jy as Dader wat opnuut reformeer na die Skrif in ons gemeente gaan werk. Kom ons hanteer dit stap vir stap.

Die taak van ouderlinge is om toesig te hou oor die kerk en die bediening van die Woord en sakramente.
In die opsig is dit noodsaaklik dat jy as ouderling die eredienste sal bywoon om sodoende toesig te hou oor die preke en die bediening van die Sakramente. Erediensbywoning is ‘n gegewe waarin die ouderling ‘n voorbeeld moet wees vir die res van die gemeente. Naas die bywoning van eredienste is dit nodig dat ouderlinge die Kerkraadstoerustingsgeleentheid asook die Kerkraadsvergaderings sal bywoon om sodoende beide toegerus te word maar ook toesig te hou oor die doen en late van die gemeente. Hierin probeer ons sover moontlik ouderlinge inagneem deur beide geleenthede slegs een keer per kwartaal te reël. Dit behels die bywoning van twee geleenthede elke vier maande wat nie te veel gevra is nie.  

Rakende jou eerste verantwoordelikheid: Leef dit uit deur eredienste by te woon asook ons vergaderings en toerustingsgeleenthede.

Die taak van ouderlinge is om toesig te hou oor die leer en lewe van elke lidmaat asook toesighouding oor die leer en lewe van predikante.
Kleingroepe stel ons instaat om ‘n verskeidenheid van doelwitte te bereik met  een groepsbyeenkoms. Eerstens laat dit lidmate onmiddelik deel voel van die gemeente, tweedens rus ons lidmate toe met die byeenkomste, derdens kry ons die geleentheid om nou gereeld en effektief toesig te hou en laastens aktiveer ons passiewe lidmate hierdeur. 

Ouderlinge hou drievoudig toesig oor die proses. Eerstens word ouderlinge deur ons Toesigspan aangewys om in te sit tydens die Jetrovergaderings waartydens die kleingroepleiers raporteer aangaande hulle kleingroepe. Tweedens dien ouderlinge wat deur die Kerkraad aangewys is op die Toesigspan wat die Jetroverslag kwartaalliks hanteer en derdens dien ouderlinge op die Kerkraad waartydens daar verslag gedoen word van die kleingroepe se vordering en die leer en lewe aangaande lidmate.    

Die taak van ouderlinge is om evangelisasie onder heidene te doen.
Hierdie taak is ons erns. ‘n Gemeente wat nie evangelisasie doen nie is nie kerk nie! Dit gaan ons egter nie net doen deur dit as opdrag voor te hou aan ouderlinge nie maar word ingepas binne ons kleingroepsisteem. Op die ou einde is dit ook waarheen ons kleingroepe werk naamlik om as gevestigde toegerusde groepe onder leiding van die ouderling uit te reik na die wêreld. Ouderlinge is verantwoordelik om toe te sien dat die kleingroepe betrokke raak by projekte wat daarop gemik is om die evangelie uit te dra. Die verantwoordelikheid word vanuit die Kerkraad en Toesigspan bestuur en gemonitor. 

Jou taak as ouderling in ons gemeente is dus:

· Erediensbywoning elke Sondag, bywoning van twee vergaderings elke vier maande.

· Toesig oor Kleingroepe. 

· Meewerking met kleingroepe om die Woord te verkondig aan die wêreld.

Teenoor die ou bedieningspatroon wat gereelde huisbesoek gevra het en wat baie van die tyd van die ouderling in beslag geneem het sonder dat dit miskien altyd sinvol was, word daar nou baie minder van jou verwag. Op dit wat ons nou hier uitstippel as jou dienswerk kan ons nie op verminder sonder om die diens van ouderling te verwater nie. Indien jy ook nie dié verantwoordelikhede kan nakom nie moet jy weereens oor jou roeping en die balans in jou lewe nadink.

